
ᐱᕙᓪᓕᐊᔪᑦ ᓴᖅᑭᑎᑕᐅᔪᑦ 

 
 

ᓄᑖᖅ ᓄᓇᕗᑦ ᒐᕙᒪᒃᑯᖏᑕ ᐃᓗᐊᖅᓴᐅᑎᑖᖅᑎᑦᑎᕙᖕᓂᕐᒧᑦ ᐱᓕᕆᐊᕆᓕᖅᑕᖓᑦ ᑐᕌᕆᔭᖃᓪᓗᐊᑕᖅᖢᓂ 
ᐱᐅᓯᒋᐊᖅᓯᒪᓕᖅᑐᒥᒃ ᐃᓗᐊᖅᓴᖅᑕᐅᔭᕆᐊᖃᖅᐸᒃᑐᓂᒃ ᑲᒪᒋᔭᖃᕐᓂᕐᒥᒃ 

 
ᐃᖃᓗᐃᑦ, ᓄᓇᕗᑦ (ᔪᓚᐃ 29, 2011) – ᖃᖓᑦᑎᐊᓵᖅ ᐊᓯᔾᔨᖅᑕᐅᓚᐅᖅᑐᑦ ᐃᓗᐊᖅᓴᐅᑎᑖᖅᑎᑦᑎᕙᖕᓂᕐᒧᑦ ᐱᔨᑦᑎᕋᕐᕕᖃᖅᐸᖕᓂᕐᒧᑦ ᑳᓐᑐᓛᒋᔭᐅᔪᑦ 
ᓄᓇᕗᒻᒥ ᐱᑎᑦᑎᕙᒃᐳᑦ ᐊᖏᒡᓕᒋᐊᖅᓯᒪᓕᖅᑐᒥᒃ ᐱᓕᕆᖃᑎᖃᖅᐸᖕᓂᕐᒥᒃ ᐃᓗᐊᖅᓴᖅᑕᐅᕙᒃᑐᓂᒃ ᑕᐃᒪᐃᓐᓂᕐᒥᓄᓪᓗ ᓇᓗᙱᑦᑎᐊᕈᑕᐅᓪᓗᑎᒃ ᐱᐅᓂᖅᓴᒥᒃ 
ᐱᔨᑦᑎᕋᖅᑐᖃᖅᐸᖕᓂᖓᓄᑦ. 
 
“ᐃᓗᐊᖅᓴᖅᑕᐅᔭᕆᐊᖃᖅᐸᒃᑐᓂᒃ ᑲᒪᒋᔭᖃᕐᓂᖅ ᐱᓕᕆᕝᕕᒋᔭᑦᑕ ᓯᕗᓪᓕᖅᐸᐅᑦᑎᐅᑎᓯᒪᕙᐅᒃ,” ᑕᐃᒪᓐᓇ ᒥᓂᔅᑕᕆᔭᐅᔪᖅ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ, ᑕᒑᖅ ᑰᓕ ᐅᖃᓚᐅᖅᑐᖅ. “ᐃᓚᖓᑦ ᐱᐅᓯᒋᐊᖅᑎᑦᑎᔾᔪᑕᐅᔪᓐᓇᖅᑐᑦ ᐃᓗᐊᖅᓴᖅᑕᐅᔭᕆᐊᖃᖅᐸᒃᑐᓂᒃ ᑲᒪᒋᔭᖃᕐᓂᕐᒥᒃ 
ᐊᖏᒡᓕᒋᐊᖅᑎᑦᑎᓂᐅᓇᔭᖅᐳᖅ ᐱᓕᕆᖃᑎᒌᒃᐸᖕᓂᕆᔭᖏᓐᓂᒃ ᐃᓗᐊᖅᓴᐅᑎᑖᖅᑎᑦᑎᔨᐅᕙᒃᑐᑦ ᐱᔨᑦᑎᕋᖅᑎᒋᔭᐅᕙᒃᑐᓪᓗ, ᐊᒻᒪᓗ 
ᐃᓗᐊᖅᓴᐅᑎᑖᖅᑎᑦᑎᔨᐅᕙᒃᑐᑦ ᐃᓗᐊᖅᓴᖅᑕᐅᔭᕆᐊᖃᖅᐸᒃᑐᓪᓗ. ᑖᒃᑯᐊᓗ ᓄᑖᑦ ᐱᔨᑦᑎᕋᕐᕕᖃᕐᓂᕐᒧᑦ ᑳᓐᑐᓛᒋᔭᐅᓂᐊᖅᑐᑦ ᑕᐃᒪᐃᓕᐅᑦᑎᐊᖅᐸᒃᖢᑎᒃ.” 
 
ᑕᒪᒃᑯᐊ ᓄᑖᑦ ᑳᓐᑐᓛᒋᔭᐅᔪᑦ ᐃᓗᐊᖅᓴᐅᑎᑖᖅᑎᑦᑎᔨᒥᒃ ᐱᔨᑦᑎᕋᖅᑎᑦᑎᕙᒃᐳᑦ ᐅᑯᓂᖓ ᐱᔨᑦᑎᕋᕐᓂᕆᔭᐅᕙᒃᑐᓂᒃ ᑕᒪᐃᓐᓂ ᐊᑐᓂᑦ ᐊᕕᒃᓯᒪᓂᐅᔪᓂ: 

• ᐄᔭᒐᕐᓄᑦ ᑐᓴᐅᒪᑎᑦᑎᓂᕐᒥᒃ ᑕᒪᐃᖕᓄᑦ ᐃᓗᐊᖅᓴᐃᔨᒋᔭᐅᕙᒃᑐᓄᑦ ᐃᓗᐊᖅᓴᖅᑕᐅᔭᕆᐊᖃᖅᐸᒃᑐᓄᓪᓗ  
• ᐃᓗᐊᖅᓴᖅᑕᐅᔭᕆᐊᖃᖅᑐᓂᒃ ᐅᖃᐅᔾᔪᐃᓂᕐᒥᒃ ᐃᓕᑎᑦᑎᓂᕐᒥᒡᓗ 
• ᐃᖅᑲᓇᐃᔭᕐᕕᒋᔭᒥᓃᓪᓗᑎᒃ ᐊᔪᕈᓐᓃᖅᓴᖅᑎᑦᑎᓂᕐᒥᒃ ᐃᓗᐊᖅᓴᐃᓂᕐᒧᑦ ᐱᓕᕆᔨᓪᓚᕆᒋᔭᐅᔪᓂᒃ 
• ᐃᓗᐊᖅᓴᐅᑏᑦ ᑕᒪᔾᔭᓪᓚᑦᑖᖑᓂᖏᓐᓂᒃ ᓇᓗᓇᕈᓐᓃᖅᑎᑦᑎᓂᖅ ᓇᐅᑦᑎᖅᓱᐊᕆᔭᖃᖅᐸᖕᓂᕐᒧᓪᓗ ᐃᓗᐊᖅᓴᖅᑕᐅᔭᕆᐊᓕᖕᓂᒃ 

 
ᑭᖑᓂᑦᑎᓐᓂ ᑳᓐᑐᓛᒋᔭᐅᖃᑦᑕᓚᐅᖅᑐᓂ ᐃᓗᐊᖅᓴᐅᑎᑖᖅᑎᑦᑎᔩᑦ ᓈᓴᖅᓯᒪᑎᑦᑎᖃᑦᑕᓚᐅᖅᑐᑦ, ᑎᑭᓴᐃᖃᑦᑕᓚᐅᖅᑐᑦ ᑐᓂᐅᖅᑲᐃᕙᒃᖢᑎᒡᓗ ᐃᓗᐊᖅᓴᐅᑎᓂᒃ 
ᐊᕕᒃᓯᒪᓂᐅᔪᒥ ᓄᓇᕗᑦ ᒐᕙᒪᒃᑯᖏᑕ ᐃᓗᐊᖅᓴᐅᑎᑖᕐᕕᖁᑖᓂ ᐋᓐᓂᐊᕕᖕᓂ ᐃᖃᓗᒃᑑᑦᑎᐊᒥ ᑲᖏᖅᖠᓂᕐᒥᓗ ᑭᓯᐊᓂ ᐱᓕᕆᐊᖃᓪᓗᐊᑕᓚᐅᙱᖦᖢᑎᒃ 
ᐃᓗᐊᖅᓴᖅᑕᐅᔭᕆᐊᓕᖕᓄᑦ-ᑐᙵᕕᓕᕐᓂᒃ ᐱᔨᑦᑎᕋᕐᓂᕐᒥᒃ.  ᑕᒪᓐᓇ ᓈᓴᖅᓯᒪᓕᖅᑎᑦᑎᕙᖕᓂᖅ, ᑎᑭᓴᐃᕙᖕᓂᖅ ᑐᓂᐅᖅᑲᐃᕙᖕᓂᕐᓗ ᒫᓐᓇ ᐱᓕᕆᐊᖑᕙᓕᖅᐳᖅ 
ᐃᓗᐊᖅᓴᐅᑎᑖᕐᕕᖕᒥᒃ ᐱᓕᕆᔨᓂᑦ ᐱᓕᕆᕙᒃᖢᑎᒃ ᐃᓗᐊᖅᓴᖅᑕᐅᔭᕆᐊᓕᖕᓄᑦ-ᑐᕌᖓᑦᑎᐊᖅᑐᓂᒃ ᐃᓗᐊᖅᓴᐅᑎᑖᕆᔭᐅᔪᓂᒃ ᑕᒪᒃᑯᐊ ᒪᕐᕈᐃᖅᓱᖅᑕᐅᓪᓗᑎᒃ-
ᖃᐅᔨᒋᐊᖅᑕᐅᕙᓕᖅᖢᑎᒃ ᐃᓗᐊᖅᓴᐅᑎᓕᕆᒥᑦ ᑖᓐᓇ ᑕᐃᒪᐃᓕᐅᖅᐸᒃᖢᓂ ᐋᓐᓂᐊᕕᖕᒦᑎᑕᐅᔪᓄᑦ ᐃᓗᐊᖅᓴᖅᑕᐅᔭᕆᐊᓕᖕᓄᑦ.  
 
ᐃᓗᐊᖅᓴᐅᑎᑖᕐᕕᖕᒥ ᐱᓕᕆᔩᑦ, ᐃᑲᔪᖅᑐᖅᑕᐅᓪᓗᑎᒃ ᑳᓐᑐᓛᒃᑰᖅᑎᑕᐅᓯᒪᔪᒧᑦ ᐅᖄᓚᐅᑎᒃᑯᑦ- ᐃᓗᐊᖅᓴᐅᑎᑖᖅᑎᑦᑎᔨᒥᑦ ᐋᑐᕚᒥ ᐋᓐᓂᐊᕕᖕᒥᑦ, ᐱᑎᑦᑎᕙᒃᐳᑦ 
ᐊᔾᔨᒌᒥᒃ ᐱᔨᑦᑎᕋᕐᕕᖃᖅᐸᖕᓂᕐᒥᑦ ᐃᖃᓗᖕᒥᐅᓄᑦ ᕿᑭᖅᑖᓗᖕᒥᐅᓄᓪᓗ. ᐅᖄᓚᐅᑎᒃᑯᑦ ᐃᓗᐊᖅᓴᐅᑎᓕᕆᓂᖅ ᐊᑐᖅᐸᒃᐳᖅ ᐊᑐᖅᑕᐅᔪᓐᓇᖅᑐᒥᒃ ᐱᓕᕆᔾᔪᑎᓂᒃ 
ᐱᔨᑦᑎᕋᕐᕕᖃᖃᑦᑕᕈᒪᓪᓗᑎᒃ ᐃᓗᐊᖅᓴᐅᑎᑖᖅᑎᑦᑎᕙᖕᓂᕐᒥᒃ ᑕᐃᑲᓃᙱᒃᑲᓗᐊᕐᓗᑎᒃ ᐱᕝᕕᐅᔪᒪᔪᒥ ᑕᒪᓐᓇᓗ ᐱᕕᖃᖅᑎᑦᑎᕙᒃᖢᓂ ᐃᓗᐊᖅᓴᐅᑎᑖᖅᑎᑦᑎᔨᓂᒃ 
ᐊᑕᓂᖃᑲᐅᑎᒋᔪᓐᓇᕐᓂᒥᒃ ᐅᕗᖓ, ‘ᐃᓗᐊᖅᓴᐅᑎᓕᕆᓂᕐᒧᑦ ᐱᓕᕆᐊᖑᕙᒃᑐᒧᑦ’ ᖃᐅᔨᓴᕐᓂᐊᕌᖓᒥᒃ ᓇᐅᑦᑎᖅᓱᕐᓂᐊᕌᖓᒥᒡᓗ ᐋᓐᓂᐊᕕᖕᒦᑎᑕᐅᔪᑦ 
ᐃᓗᐊᖅᓴᖅᑕᐅᔭᕆᐊᓖᑦ ᐃᓗᐊᖅᓴᐅᑎᖏᓐᓂᒃ. ᑕᒪᓐᓇ ᑕᐃᒪᐃᓐᓂᕐᒥᓄᑦ ᓴᖅᑭᑎᑦᑎᓕᖅᐸᒃᑐᖅ ᐱᐅᓯᒋᐊᖅᓯᒪᓕᖅᑐᓂᒃ ᐃᓗᐊᖅᓴᖅᑕᐅᔭᕆᐊᓖᑦ 
ᑲᒪᒋᔭᐅᓂᖏᓐᓄᑦ ᖃᓄᐃᓕᖓᓂᕆᔭᐅᓕᖅᐸᒃᑐᓂᒃ ᐃᓗᐊᖅᓴᐅᑎᓄᓪᓗ ᖁᐊᖅᓵᒃᓇᖅᑎᑦᑎᑦᑕᐃᓕᒪᓂᕐᒧᑦ. 
 
“ᕿᓂᖅᑐᒍᑦ ᐱᐅᓪᓚᕆᒃᑐᒥᒃ ᐃᓗᐊᖅᓴᐅᑎᑖᖅᑎᑦᑎᕙᖕᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᓂᒃ ᓴᖅᑭᔮᓕᖅᑎᑦᑎᔪᒪᓂᕐᒧᓪᓗ ᑕᐃᒪᐃᑦᑐᓕᕆᔨᓂᑦ  Accreditation 
Canada-ᐅᓪᓗ ᒪᓕᒋᐊᖃᖅᐸᒃᑕᖏᓐᓂᒃ ᑕᒫᓂᓕᒫᖅ ᐊᕕᒃᓯᒪᓂᕆᔭᐅᔪᓕᒫᒥ,” ᑕᐃᒪᓐᓇ ᐊᕕᒃᓯᒪᓂᕆᔭᐅᔪᒧᑦ ᑐᑭᒧᐊᖅᑎᑦᑎᔨ ᐃᓗᐊᖅᓴᐅᑎᓕᕆᓂᕐᒧᑦ, ᓘᒃᑕᖅ 
ᐊᓛᓇ ᕗᕉᔅ ᐅᖃᓚᐅᖅᑐᑦ. “ᑕᒪᒃᑯᐊ ᑐᕌᕆᔭᐅᔪᑦ ᐊᐴᑎᓯᒪᓕᕈᒪᓪᓗᒋᑦ ᐱᓕᕆᐊᖃᒻᒪᕆᒍᒪᔪᒍᑦ ᑲᔪᓯᑎᑦᑎᔪᒪᓪᓗᑕ ᑳᓐᑐᓛᒋᔭᐅᔪᓂᒃ ᑲᔪᓯᑎᑦᑎᖃᑦᑕᖁᔨᓂᕐᒧᑦ 
ᐃᓂᒋᔭᐅᔪᓂ ᐃᓗᐊᖅᓴᐅᑎᓕᕆᓂᕐᒧᑦ ᐱᔨᑦᑎᕋᕐᓂᕆᔭᐅᕙᒃᑐᓂᒃ ᑲᖏᖅᖠᓂᕐᒥ ᐃᖃᓗᒃᑑᑦᑎᐊᒥᓗ.” 
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᖃᑎᖃᖃᑦᑕᕐᓂᐊᕐᒥᔪᑦ ᓂᐅᕕᕐᕕᐅᕙᒃᑐᓂᒃ ᐃᓗᐊᖅᓴᐅᑎᑖᖅᑎᑦᑎᔨᒋᔭᐅᕙᒃᑐᓂᒃ ᖃᐅᔨᓇᓱᒍᒪᓪᓗᑎᒃ 
ᓂᐅᕐᕈᑎᖃᕐᓂᕐᒧᑦ ᐅᖄᓚᐅᑎᒃᑯᑦ ᐃᓗᐊᖅᓴᐅᑎᑖᖅᑎᑦᑎᕙᖕᓂᕆᔭᐅᔪᓂᒃ ᐃᔾᔪᐊᖅᑕᐅᔪᓐᓇᕋᔭᖅᑐᓂᒃ ᓄᓇᕗᒻᒧᑦ – ᐊᔪᕈᓐᓃᖅᑎᓪᓗᒋᑦ ᓂᐅᕐᕈᑎᖃᖅᐸᒃᑐᑦ 
ᐃᓗᐊᖅᓴᐅᑎᑖᖅᑎᑦᑎᕙᒃᑐᑦ ᐱᑎᑦᑎᖃᑦᑕᖁᓗᒋᑦ ‘ᐊᖏᕐᕋᕆᔭᐅᔪᒥ ᖃᓂᒃᓴᕐᓂᖅᓴᓂᒃ’ ᐱᔨᑦᑎᕋᕐᓂᕐᓂᒃ ᑕᒪᒃᑯᓄᖓ ᐅᐸᒐᕐᓂᖏᑦᑐᓄᑦ ᓄᓇᓕᖕᓄᑦ. ᑕᒪᓐᓇ 
ᐃᒪᓐᓇ ᑐᑭᖃᕋᔭᖅᑐᖅ, ᑕᒪᒃᑯᐊ ᐃᓗᐊᖅᓴᖅᑕᐅᔭᕆᐊᖃᖅᑐᑦ ᑕᒪᒃᑯᓇᓂ ᓄᓇᓕᖕᓂ ᐅᐸᒐᕐᓂᙱᑦᑐᒦᑦᑐᑦ ᐃᓗᐊᖅᓴᐅᑎᑖᕐᕕᖃᙱᑦᑐᒦᑦᑐᑦ, 
ᐅᑕᖅᑭᔭᕆᐊᖃᖃᑦᑕᕋᔭᙱᑦᑐᑦ ᐃᓗᐊᖅᓴᐅᑎᒥᓂᒃ ᑎᖕᒥᓲᒃᑯᑦ ᑎᑭᑦᑎᐊᕆᓗᒋᑦ ᐊᕕᒃᓯᒪᓂᐅᔪᒧᑦ ᐃᓂᒋᔭᐅᔪᒥᑦ  – ᑕᐃᒪᐃᓐᓂᕐᒥᓄᓪᓗ, ᐱᐅᓯᒋᐊᖅᑎᑦᑎᓗᑎᒃ 
ᐱᔨᑦᑎᕋᕐᓂᕆᔭᐅᕙᒃᑐᓂᒃ ᐃᓗᐊᖅᓴᖅᑕᐅᔭᕆᐊᓕᖕᒧᑦ. 
 

### 
ᐱᕙᓪᓕᐊᔪᓄᑦ ᖃᐅᔨᒋᐊᕐᕕᒃᓴᖅ

ᐹᒻ ᑰᓪᑐ 
ᑐᑭᒧᐊᖅᑎᑦᑎᔨ ᑐᓴᐅᒪᑎᑦᑎᓂᕐᒧᑦ 
ᒐᕙᒪᓕᕆᔨᒃᑯᑦ 
867-975-6049 
pcoulter2@gov.nu.ca 

